
Geroa Bai talde parlamentarioko foru parlamentari Mikel Asiain Torres jaunak, Legebiltzarreko Erregelamenduan xedatutakoaren babesean, honako mozio hau aurkezten du, Legebiltzarreko Osoko Bilkuran eztabaidatu eta bozkatzeko.
Mozioaren jarraipena Memoria eta Bizikidetzako, Kanpo Ekintzako eta Euskarako Batzordeak eginen du.
Zioen azalpena
Europako erakundeetan atzo bertan eztabaidatu zen katalanak, euskarak eta galizierak Europar Batasuneko hizkuntza ofizialaren estatusa izan behar ote duten, baina Europar Batasuneko Gai Orokorren Kontseiluak egiaztatu zuen ez zegoela behar adinako adostasunik Espainiako hizkuntza koofizialen ofizialtasun-proposamena onesteko. Finlandiak, Alemaniak edo Italiak, besteak beste, denbora gehiago eskatu zuten gaia aztertzeko, kostuei eta egin beharreko arau-aldaketei buruzko zalantzak dauzkatelako.
Gauzak horrela, Espainiak –berak planteatu eta defendatu zuen proposamena– gai-zerrendako puntu hori kentzea eta eztabaida atzeratzea erabaki zuen; izan ere, aho batez onetsi behar da, eta hori ezinezkoa zen aipatutako estatu horiek planteatutako zalantzak ikusita.
Eztabaida atzeratu egin da, baina ez da ebatzi, eta are gutxiago amaitu. Hori dela-eta, Espainiako estatuak bere arma diplomatikoak baliatu beharko ditu estatuko hizkuntza koofizialek Europar Batasuneko erakundeetan ere lekua izan dezaten. Eskala handiko diplomazia beharko da, Europa bera zalantzarik gabe aberasten duen errealitateaz konbentzitzeko jarrera ezkorrena duten herrialdeak. Gaur egun dagoena baino aniztasun linguistiko zabalagoa, Europar Batasuna osatzen duten estatuen errealitate soziala hobeki islatuko lukeena. Hain zuzen ere, estatuko erakundeetan – Kongresuan eta Senatuan – 2023ko irailean egin zen modu berean, non jada estatuko hizkuntza koofizialak zirenak erabiltzea onartu baitzen: katalana, euskara eta galiziera.
Gure ustez, erakundeok, non euskara gizarte-errealitatearen, hizkuntza-paisaiaren eta kultura-ondarearen osagai bat den, parte hartu behar dugu eztabaida honetan. Hori dela-eta, honako erabaki-proposamen hau aurkezten dugu:
Nafarroako Parlamentuak Europar Batasuneko Gai Orokorren Kontseilua premiatzen du bere baitan ofizial deklara dezan euskara, katalanarekin eta galizierarekin batera, estatuko gobernuaren ordezkaritza eskatzen ari denaren arabera.

